
59

A-i popoli d'Europa e cose viste

Andæ a descrive, o naviganti eroi:

Dî, che in mezo all'Oceano gh'existe

Un atro mondo ricco de tesoi,

De tære vaste da poeî fâ conquiste;

Che de vostre fadighe ô frûto poi

Gente superba a se ô godiä tranquilla:

Voi tiæ sciù a ciappa, atri piggiàn l'anghilla!


60

Feliçi voî, se mai pe ricompensa

Disgûsti e guai non avieî poi da lô!

Di ommi l'ingratitudine a l'è immensa:

Lô son ciù ingrati, a-ô so benefattô,

Quanto en ciù grendi in dignitæ e in potensa!...

Spesso ô volgo ô l'è ingrato per errô;

Ma i potenti da tæra invece ô son

Pe invidia, pe avarizia, pe ambizion!


61

Oh! ingiustizia esecranda! pe ûn sospetto,

Benchè non giûsto, che ghe foîse ingrata,

Mæ maio (amrniæme) ô me rendeiva oggetto

De compascion a ogni anima bennata!

Mentre a trionfa e d'elogii a l'è ô sûggetto

Di veî[sic] ingrati a razza scellerata!...

Vegnî, vegnî: ve ne mostriö di exempi

De tutte e monarchie, de tûtti i tempi!


62

Dito questo, ô s'avvia verso l'interna

Parte de l'isoa ô genio, che l'estinta

Cavera ô paiva ne-a so forma esterna:

Quella cubbia d'eroi pe incanto spinta

A ô segue fin ä celebre caverna

Lazzù cö nomme de Cheanai distinta,

E a-i pê vixiña d'un vulcan, co-a lava

Do quæ a poco per votta a se formava.

